
Жеңіс, естелік, патриотизм

                                                                              ...Кетерде солдат жарының

                                                                               Ішінде қалған ана жыл.

                                                                                          Көкемді айтпай танырмын

                                                                             Деп бір сәби бала жүр.

                                                                                    Қайрылмай қалай кетесің?

                                                                                    Хабарсыз қалай ол тоқтар

                                                                                Көрдің бе оның көкесін

       Соғыстан қайтқан солдаттар?

С. Мәуленов

    Иә, көкесін күткен солдаттардың бірі-менің атам. Аты-Жеңіс.

· Әскерден қайтқан әр жаралы солдаттың алдына барып, «Менің әкем туралы

жаңалық айтпас па екен?»-деген оймен жаутаңдап тұрғаным әлі есімнен

кетпейді. Мен күткен хабарды анам да іштей тілеп тұратын,-деп күрсіне еске 

алады атам. 

  Төрткүл дүниені дүр сілкіндірген сол соғыста миллиондаған адамның өмірі 

қиылып, баласы әкесінен, ана ұл-қызынан, ер-азамат сүйікті жарынан айырылып,

қаншама шаңырақтың ойраны шықты десеңізші. Тәубе дейік, сол соғыссыз күн 

кешіп келе жатқанымызға 65 жыл толады екен. Адамзатқа бейбітшіліктен асқан

бақыт бар ма?

   Төрт жыл бойына «сұр аспан өлім төгіп, кең дала қанға бөгіп» жатты. 

   Төрт жылдың әр күнінде, әр сағатында, әр минутында ажал оғын күту қандай

азап?! 

    Тіпті, соғыстың соңғы күні Рейхстагты алудың өзінде бірнеше мыңдаған

жасын ұрпақтың өмірі қиылды.

    Оны Рейхстагқа алғаш ту тіккен батыр Рақымжан Қошқарбаев атамыз

былайша еске алады:

...- Батальонның саяси жетекшісі, аға лейтенант Васильченко терезе рамасының

сынығынан сап жасалған жалауды маған тапсырды. Мен оны қалың қара қағазға

орап алдым.

    Саяси жетекші:

- Аман-сау жетіп, рейхстагқа жеңіс жалауымызды қадауыңа тілектеспін!-деді де,

менімен құшақтасып қоштасты.

    Алдында Рақымжан атамыз бас болып, өз взводымен «Гиммлер үйін» басып        алған. Онда да көп шығын болған. Енді Рейхстагқа осы «Гиммлер үйінен»   бөлімшесімен бірге тапсырма алған. Бір кезде снаряд ойған шұңқырға құлап   түскенде, тағы бір солдат үстіне құлаған. Бұл – қатардағы солдат Григорий  Булатов екен. Рейхстагқа дейін не бары 300-ақ метр жер. Осы үш жүз метр жерге атамыз қандай азаппен жеткен? Оның ақиқатын өз аузынан естіп көрсек.

  - Тіпті бас көтеруге мүмкіндік жоқ. Өз жауынгеріңмен бірге, уралап атой салып, жауға қарсы шабуылға шығу бір бөлек те, оқ жаңбырша себелеп тұрғанда асфальт үстінде екеуден екеу бұғып жату мүлде басқаша іс екен.

    Сағатыма қарасам, біз «Гиммлер үйінің» астыңғы қабатынан секіріп түскеннен бері үш сағаттай уақыт өтіпті. Сонда жылжып барған жеріміз елу метрден аспайды. 

... Апыр-ай, фашистердің үйі тиіп-ақ тұр-ау!... Бірақ оған дейін қалқан етер бір зат жоқ. Оқ үздіксіз атылып жатыр. Ол аз болғандай-ақ, осы кезде ту сыртымыздан өзіміздің зеңбірекшілер атқан бір снаряд басымыздан ысқыра асып барып, Рейхстагқа жетпей түсіп жарылды. Бұға қалдық. «Мәссаған, өз әскерлеріміздің оғы тиіп өліп кетсек, не жараланып қалсақ өкінішті болар-ау! Қой, бұлай ажал аузында жата беруге болмайды, оңтайлы сәтте алға ұмтылу керек!»- деп ойладым ішімнен.

...Мұндай қиын жағдайда бастан кешкеннің бәрі еске түседі екен. Міне, есім кіріп, етек жапқаннан бергі өмірімде көрген-білгенімнің бәрі көш керуеніндей көз алдымнан тізбектеліп өтіп жатыр...

    Көрген қызығынан бейнеті көп әкем алдыма қабағын қарс жауып, келіп тұрып: «Әй, жалғызым! Сен «үйде шешен - дауда жоқ, үйде батыр – жауға жоқтың» жігіті емес сияқты едің ғой. «Ер бір рет өледі, қорқақ мың рет өледі!» Тұр орныңнан, ана жеңіс жалауын жолбасшы ет те, жүгір алға! Тек өле көрме, Қошқарбай әулетін жоя көрме!»-деп айғайлағандай болды. 

    «Жоқ, әке, өлмеймін. Өмірге өзім де құштармын!»-деп әке елесіне жауап қайтқандай іштей күбірлеймін...

    Есіме қойныма тығулы жатқан жеңіс жалауы түсті де, оны алып, ораған қара қағазын лақтырып жібердім. Сонан соң төс қалтамнан сия қарындаш алдым да, жалау шетіне: «674-ші атқыштар полкі, лейтенант Қошқарбаев, қызыл әскер Булатов»,-деп жаздым. 

    Едәуір уақыт өткен соң рейхстаг жақтан бораған оқ сәл саябырлағандай болды. Көк түтін бе, көтерілген шаң ба, алдымыз бұлыңғыр тұман болып кетті. Оның арасынан фашистердің ордасы әрең көрінеді. Осы бір бұлыңғыр кезеңді пайдаланып жүгірсек, жау бізді рейхстагқа жеткенше көрмей қалуы мүмкін еді, сондықтан алға ұмтылуға бел байладық.

    - Ал, кеттік!-дедім де, орнымнан тұра жүгірдім. Булатов та құстай ұшып, менен оза берді.

    - Қарайлама, тарта бер, жүгір!-дедім айғайлап. 

   Рейхстагтың сатылы табалдырығына жете бергенде, оң жақ санымнан біреу ұрып қалғандай болды. Григорий бұл жерге менен екі метрдей бұрын жетті-ау деймін. Екеуміз биік тас діңгектің арғы бетіне жабысып тұра қалдық. Дер кезінде бұғып үлгердік, таяу жерден снаряд жарылып, біз тұрған діңгекке жарықшағы сарт ете түсті. 

    Аман-есен жеттік пе, жетпедік пе дегендей екеуміз бір-бірімізге күле қарай береміз. Бірақ, екеуміздің көзімізде де жас.

    Рақымжан атамыз осылайша жан алып, жан беріп жүріп, өзі жаралы аяғымен тұрып, иығына Булатовты шығарып, екінші қабатқа таяу жерге жалауды бекіттіреді де, сыбырлап «Ура!» дейді.

    - Өлмесек, жасымыз ұзақ болады, бауырым!-дедім Гришаға әзілдеп.

    - Жоқ, жолдас лейтенант! Енді біз өлмейміз. Онсыз да мына үш жүз метр жерден өтіп, рейхстагқа жеткенше екеуміз жүз рет өліп, жүз рет тірілдік емес пе?! Сол да жетеді бізге!

    Булатовтың сөзі орынды еді. Енді ойлап қарасам, біз Гриша айтқандай үш жүз метр жерге жеті сағатта (сағат күндізгі 11-ден кешкі 6-ға дейін) жер бауырлай зорға жеткенде, сан өліп, сан тірілгеніміз рас-ау! Егер біз «ойымызға ештеңе кіріп-шыққан жоқ, өлімнен қорыққанымыз жоқ»,-десек, оған кім иланар? «Міне, міне, өліп кетеміз-ау, қаңғыған бір снарядтың тобықтай жарқыншағы тиеді-ау енді» деп әр сәт ойлағанымыз шын ғой. Жаңағы бір сәтте ең соңғы жүз метрдей жерді құйын қуған қаңбақтай домалай жүгіріп өткенде де енді-енді бір оқ қуып жетіп, қадала түсер де қыршындай өмірді қырқып кетер-ау деген қауіпті ой бір сәт мидан шықты ма екен? Жоқ, шыққан жоқ! Рейхстагқа жете бере тиді емес пе, бір оқ қара санға. Ал ол жанды жерге де тиюі мүмкін еді ғой. Қайран тірлік, неткен қымбат едің!

    Кешкі сағат он шамасында рейхстагқа 756-шы атқыштар полкінің командирі полковник Зинченко келді. Ол бәрімізді жақындап келе жатқан жеңіспен құттықтады. Осынау «Жеңіс!» деген қуанышты сөзді біз 30 апрельдің кешінде, соғыстың 1410-шы күнінде, рейхстагтың алдында естідік.

    Міне, жоғарыда аталған 300 метр жердің өмір мен өлім арпалысқан жері сағатын көз алдыңызға елестетіп көріңізші. Қандай Отансүйгіштік, не еткен табандылық, қайсарлық?! Бұдан асқан ерліктің үлгісі болар ма? Ата-бабаларымыз, Әлия, Мәншүк т.б. апаларымыз ерлікті үлгі үшін жасаған жоқ. «Ел басына күн туғанда, етігімен су кешкен», өз бастарын құрбан етіп, кейінгі ұрпақты аман сақтап қалған жанкештілер. Аға-ұрпақтың ерліктері бізді өз елі мен жерін, тәуелсіздігімізді қорғауға шақырып тұрғандай. Қазіргі ұрпақтар да Ұлы Отан соғысының ардагерлеріне үнемі қайырымдылық қолын созып, алғыс сезімін жеткізіп, олар алып берген бостандықты, бейбітшілікті сақтауды өздерінің парызы санайды. Асқар таулар алыстаған сайын биіктей бермек. 

Мүлкаманова Айгерім

Ақтөбе қаласы

